
Shri Vanadrinathadayita Stotram

ಶ್ರೀವಾನಾದ್ರಿನಾಥದಯಿತಾಸ್ತೋತ್ರಂ

ಮಾತಃ ಸಮಸ್ತಜಗತಾಂ ವನಶೈಲನಾಥ-

ವಕ್ಷೋವಿಹಾರಿಣಿ ಮನೋಹರದಿವ್ಯವಕ್ತ್ರೇ .

ಶ್ರೀಭೂಷಣೈರ್ಮಣಿಮಯೈಃ ಶುಭದಿವ್ಯಗಾತ್ರೇ
ತ್ವತ್ಪಾದಪಂಕಜಯುಗಂ ಶರಣಂ ಪ್ರಪದ್ಯೇ .. 1..

ಶ್ರೀಮದ್ವನಾದ್ರಿತಟಗಸ್ಯ ಸುಸುಂದರಸ್ಯ
ದೋರ್ದಂಡಷಂಡಸುವಿಹಾರಿಣಿ ಸಿಂಧುಕನ್ಯೇ .

ತ್ವದ್ವೀಕ್ಷಣೈರ್ವಿಲಸಿತೈಃ ಸ್ತಿಮಿತೈಃ ಶುಭೈಶ್ಚ
ಲಕ್ಷ್ಮಿ ತ್ವಮೇವ ಪರಿಪಾಲಯ ದುರ್ಬಲಂ ಮಾಂ .. 2..

ದಯಾನಿಧೇ ಕೋಮಲದಿವ್ಯಗಾತ್ರೇ
ಶುಚಿಸ್ಮಿತೇ ನಿರ್ಮಲಚಂದ್ರವಕ್ತ್ರೇ .

ಸರೋಜಕಾಂತಾಯತಲೋಚನೇ ತ್ವಂ
ಮಮಾಬ್ಧಿಕನ್ಯೇ ಸುಮುಖಂ ಪ್ರದೇಹಿ .. 3..

ಪಿತಾ ಚ ಭಾತಾ ಚ ಗುರುಶ್ಚ ಬಂಧುಃ
ತ್ವಮೇವ ಸರ್ವಂ ಮಮ ಸಿಂಧುಕನ್ಯೇ .

ಪದಾರವಿಂದೇ ಶರಣಂ ಗತಂ ಮಾಂ
ತತಸ್ತು ತೇ ಪಾಲಯ ಲೋಕಮಾತಃ .. 4..
ಮಣಿಸಂಘಭೂಷಣಗಣೈರಲಂಕೃತೇ
ಗಣನಾವಿಹೀನಸುಗುಣೈರ್ವಿಭೂಷಿತೇ .

ಅಪಿಮಾಂ ಸುಧಾಬ್ಧಿತನಯೇ ಶುಚಿಸ್ಮಿತೇ
ಗುಣಹೀನಕಂ ಚ ಪರಿಪಾಲಯೇಂದಿರೇ .. 5..

ವನಶೈಲನಾಥದಯಿತೇ ದಯಾನಿಧೇ
ಭುವನಾಧಿಪೇಶ್ವರಿ ಶುಚಿಸ್ಮಿತಾನನೇ .

ನಲಿನಾಯತಾಕ್ಷಿ ನಮತಾಂ ಸುಖಪ್ರದೇ
ತವ ಪಾದಪಂಕಜಯುಗಂ ಭಜೇ ಸದಾ .. 6..

ವೃಷಾಚಲೇಶಸ್ಯ ಸುಸುಂದರಸ್ಯ
ಭುಜಾಂತರಾರಾಮಯಥೇಚ್ಛಲೀಲೇ .

ಗುಣೇನ ರೂಪೇಣ ವಿಲಾಸಿತೈಸ್ತ್ವಂ
ರಮೇ ಸದಾನಂದಯಸೇ ಮುಕುಂದಂ .. 7..

ಮುಕುಂದವಕ್ಷಃಸ್ಥಲದಿವ್ಯಲೀಲಾ-
ವಿಲಾಸಿತಸ್ತ್ವಂ ವನಶೈಲರಾಜಂ .

ತ್ವದಂಗಸೌಂದರ್ಯಸದಾವಿಮುಗ್ಧಂ
ಹರಿಪ್ರಿಯೇ ನಂದಯಸೇ ತ್ವದೀಶಂ .. 8..

ಸರ್ವಾಂಗಸುಂದರಹರಿಸ್ತವ ದಿವ್ಯಾಗಾತ್ರ-
ಸೌಂದರ್ಯಮಜ್ಜಿತಹೃದಸ್ತಮಿತಾನ್ಯಭಾವಃ .
ತ್ವಾಂ ವೀಕ್ಷತೇ ಸತತಮಬ್ಧಿಸುತೇ ಸುಶೀಲೇ
ಸೌಂದರ್ಯವಲ್ಲಿ ಕಮಲೇ ಪರಿಪಾಹಿ ಮಾಂ ತ್ವಂ .. 9..

ಸೌಂದರ್ಯವಲ್ಲಿ ಕಮಲೇ ಸಕಲೈಕಮಾತಃ
ಸರ್ವಾಂಗಸುಂದರಮನೋಹರದಿವ್ಯರೂಪೇ .

ಪದ್ಮೇ ಮನೋಜ್ಞವದನೇ ಸುಭಗೇ ಸುಶೀಲೇ
ತ್ವತ್ಪಾದಪಂಕಜಯುಗಂ ಶರಣಂ ಗತೋಽಸ್ಮಿ .. 10..
ವಿತರ ವಿತರ ಭದ್ರಂ ಸಂಪದಂ ಭಕ್ತಿರೂಪಾ-
ಮಿಹ ಚಮಮ ಪರತ್ರ ಶ್ರೀಪತೌ ಭಾಷ್ಯಕಾರೇ .

ವರವರಮುನಿವರ್ಯೇ ತ್ವತ್ಪದಾಂಭೋಜಯುಗ್ಮೇ
ಮಮ ತು ಜಲಧಿಕನ್ಯೇ ನಿಶ್ಚಲಾಂ ಲೋಕಮಾತಃ .. 11..
ಕಲಶಜಲಧಿಕನ್ಯೇ ಲೋಕಮಾತಃ ಸುಶೀಲೇ
ಸ್ಮಿತವಿಲಸಿತವಕ್ತ್ರೇ ಕಲ್ಪವಲ್ಲಿ ಶ್ರಿತಾನಾಂ .

ದಿವಿ ಭುವಿ ವನಶೈಲಕ್ಷ್ಮಾಪತೇರ್ವಲ್ಲಭೇ ಶ್ರೀಃ
ಮಮ ತು ತವ ಪದಾಬ್ಜೇ ನಿಶ್ಚಲಾ ಭಕ್ತಿರಸ್ತು .. 12..
ದಿವಿ ಭುವಿ ಮಮ ಪಝೇ ಸಂಪದಂ ಭಕ್ತಿರೂಪಾಂ
ವಿತರ ತವ ಪದಾಬ್ಜೇ ಸುಂದರಶ್ರೀಪದಾಬ್ಜೇ .

ಶಠರಿಪುಪದಪದ್ಮೇ ಭಾಷ್ಯಕಾರೇ ಯತೀಂದ್ರೇ
ವರವರಮುನಿವರ್ಯೇ ಲಕ್ಷ್ಮಿ ಕಲ್ಯಾಣಶೀಲೇ .. 13..

ಕಲ್ಯಾಣಶೀಲೇ ರಮಣೀಯಗಾತ್ರೇ
ಲಾವಣ್ಯಸೌಂದರ್ಯನಿಧೇ ಮನೋಜ್ಞೇ .

ಕಲ್ಯಾಣದೇ ಕಲ್ಪಲತೇ ಶ್ರಿತಾನಾಂ
ಪಝೇ ಪ್ರಯಚ್ಛ ಪ್ರಿಯಮಬ್ಧಿಕನ್ಯೇ .. 14..

ಪ್ರಿಯಮಿಹಮಮ ಪದ್ಮೇ ಸಂಪ್ರಯಚ್ಛ ಪ್ರಯಚ್ಛ
ತವ ತು ಚರಣಪದ್ಮೇ ಸಂಸ್ಮರಾಮಿ ಸ್ಮರಾಮಿ .

2 sanskritdocuments.org



ಶ್ರೀವಾನಾದ್ರಿನಾಥದಯಿತಾಸ್ತೋತ್ರಂ

ಗತಿರಿಹ ಮಮ ನಾಸ್ತಿ ತ್ವತ್ಪದಾಂಭೋಜಯುಗ್ಮಾ-
ದಶರಣಮತಿದೀನಂ ಪಾಹಿ ಮಾಂ ಸಿಂಧುಕನ್ಯೇ .. 15..

ಶರಣಮಿಹ ಪರತ್ರ ತ್ವತ್ಪದಾಂಭೋಜಯುಗ್ಮಂ
ಮಮ ವನಗಿರಿರಾಜಃ ಪಾದಕೈಂಕರ್ಯಲಕ್ಷ್ಮ್ಯಾಃ .
ಸಪದಿ ಕಿಲ ತತಸ್ತ್ವಂ ಲಕ್ಷ್ಮಿ ಪದ್ಮಾಯತಾಕ್ಷಿ
ಸಕಲಭುವನಮಾತಃ ಪಾಹಿ ಮಾಂ ಸಿಂಧುಕನ್ಯೇ .. 16..

ನಮೋ ಲೋಕಮಾತೋ ನ ಮಾತಾ ವಿನಾ ತ್ವಾಂ
ರಮೇ ಸಿಂಧುಕನ್ಯೇ ಸರೋಜಾಯತಾಕ್ಷಿ .

ತತಸ್ತ್ವಂ ಸುಶೀಲೇ ಪ್ರಸೀದ ಪ್ರಸೀದ
ಪ್ರಿಯಂ ವಿಷ್ಣುಕಾಂತೇ ಪ್ರಯಚ್ಛ ಪ್ರಯಚ್ಛ .. 17..
ಕೃತಾನ್ಮೇ ಸುಶೀಲೇ ತನುಸ್ವಾಂತವಾಗ್ಭಿಃ
ಸಮಸ್ತಾಪಚಾರಾನ್ಮಮಾಂಬ ಕ್ಷಮಸ್ವ .
ವನಾದ್ರೀಶ್ವರಿ ತ್ವಂ ಪಯಸ್ಸಿಂಧುಕನ್ಯೇ
ಸರೋಜಾಕ್ಷಿ ಪದ್ಮೇ ಪ್ರಸನ್ನಾಬ್ಜವಕ್ತ್ರೇ .. 18..

ನ ಮಾತಾ ಪಿತಾ ವಾ ವಿನಾ ತ್ವಾಂ ಸುಶೀಲೇ
ನ ನಾಥಃ ಪ್ರಿಯೋ ವಾ ಬಿನಾ ಸುಂದರೇಶಂ .

ಕಲಾನಾಥವಕ್ತ್ರೇ ಕಟಾಕ್ಷೈಸ್ತತಸ್ತ್ವಂ
ಸುಧಾಸಿಂಧುಕಾಯೇ ರಮೇ ರಕ್ಷ ಮಾಂ ತ್ವಂ .. 19..

ಶ್ರಿಯೈ ಸುಂದರರಾಜಸ್ಯ ಮಹಿಷ್ಯೈ ನಿತ್ಯಮಂಗಲಂ .

ಮಾಣಿಕ್ಯಭೂಷಣೋದ್ದೀಪ್ರತನ್ವಂಗ್ಯೈ ಜಯಮಂಗಲಂ .. 20..

ಇತಿ ಶ್ರೀವಾನಾದ್ರಿನಾಥದಯಿತಾಸ್ತೋತ್ರಂ ಸಂಪೂರ್ಣಂ .

